
Mál nr.  196/2016 

M 
og vátryggingafélagið V v/ sjúkdómatryggingar.  

Gildissvið vátryggingaskilmála vegna greiningu krabbameins í febrúar 2016. 

Gögn. 
Málskot, móttekið 21.6.2016, ásamt fylgigögnum. 
Bréf V, dags. 7.7.2016. 

Málsatvik. 
Í málskoti og tilkynningu M til V kemur fram að M hafði haft ýmis einkenni frá skjaldkirtli frá árinu 
2012 en á árinu 2015 hafi komið fram æxli á skjaldkirtli sem fjarlægt hafi verið með skurðaðgerð í 
febrúar 2016.  Rannsókn á æxlinu hafi leitt í ljós krabbamein.  Vegna ungs aldurs M var ekki farið í 
frekari meðferð en að fjarlægja æxlið sjálft, en læknisfræðileg gögn sýna að ekki hefur orðið vart við 
meinvörp eða krabbamein annars staðar.   

M telur, með vísan til læknabréfs læknis, að hún hafi fengið krabbamein sem uppfyllir skilgreiningu 
11. gr. vátryggingarskilmála sjúkdómatryggingar.  Um hafi verið að ræða illkynja æxli sem sé þess 
eðlis að það geti sent meinvörp um háls og lungu og sé því ífarandi krabbamein en ekki setbundið 
krabbamein eins og sé undanþegið í c. lið 11. gr. skilmálanna.  Læknir M telur að um ranga túlkun V 
sé að ræða þar sem hegðun skjaldkirtilskrabbameina sé ekki þannig að þau séu setbundin.  

V vísar til 11. gr. vátryggingarskilmála og að gildissvið sjúkdómatryggingarinnar taki eingöngu til 
illkynja æxla „sem einkennist af stjórnlausum vexti og dreifingu illkynja fruma ásamt ífarandi vexti í 
vefi“.  Undanskilin séu þó m.a. skv. c. lið sömu greinar „sérhvert krabbamein án íferðar (setbundið 
krabbamein). V vísa til læknisfræðilegra gagna sem sýni að krabbamein V hafi verið staðbundið 
innan kirtils og ekki vaxið út fyrir það. Það hafi því ekki verið stjórnlausvöxtur og dreifing illkynja 
fruma ásamt ífarandi vexti í vefi eins og áskilið sé í 11. gr. vátryggingarskilmála  

Álit. 
Eins og kemur fram í umræddri 11. gr. (og 9. gr) vátryggingarskilmála sjúkdómatryggingar hjá V 
greiðir félagið bætur úr sjúkdómatryggingunni ef vátryggður greinist með krabbamein sem er þess 
eðlis að það einkennist af stjórnlausum vexti og illkynja frumur hafi dreift sér ásamt ífarandi vexti í 
vefi.  Í læknisfræðilegum gögnum vegna veikinda M kemur fram að einungis hafi fundist illkynja 
frumur í því æxli sem fjarlægt var í febrúar 2016 og frekari meðferð hafi ekki verið ákveðin þar sem 
ekki hafi orðið vart við dreifingu illkynja fruma á aðra staði í líkama hennar.  Á meðan ekki hefur 
verið sýnt fram á annað verður að leggja það til grundvallar að krabbamein M hafi þess vegna ekki 
falið í sér að illkynja frumur hafi dreift sér ásamt ífararandi vexti í vefi heldur hafi verið setbundið í 
skilningi c. liðar 11. gr. vátryggingarskilmálanna. Slík tegund krabbameina er undanskilin 
greiðsluskyldu skv. nefndri grein og á M því ekki rétt á bótum úr sjúkdómatryggingu m.v. þau gögn 
sem fyrir liggja.  Mat meðferðarlæknis á orðalagi skilmála breytir ekki þeirri niðurstöðu.  

Niðurstaða. 
M á ekki rétt á bótum úr sjúkdómatryggingu sinni hjá V.  

Reykjavík,  19. ágúst 2016. 
Þóra Hallgrímsdóttir lögfr. 

 Valgeir Pálsson hrl.                                   Jón Magnússon hrl.                                   


